
Istiadat Konvokesyen ke-102 
Universiti Teknologi Mara 
(UiTM) menjadi saksi detik 

kenangan manis yang penuh gilang 
gemilang buat sepasang kembar 
seiras yang berjaya bersama-
sama menamatkan pengajian dan 
menerima Anugerah Naib Canselor 
(ANC).

Kisah kejayaan pasangan kembar 
ini bukan sahaja memberikan 
kegembiraan buat keluarga mereka, 
malah menjadi satu kisah inspirasi 
buat semua graduan UiTM.

Pasangan kembar tersebut, 
Nursyarfariema Kamal dan 
Nursyarfariena Kamal, 26, kedua-
keduanya adalah graduan Ijazah 
Sarjana Muda Kejuruteraan Kimia, 
Fakulti Kejuruteraan Kimia, UiTM. 

Bagi mereka antara cabaran 
terbesar sepanjang tempoh 

pembelajaran adalah di mana, 
proses pembelajaran dilakukan 
secara atas talian terbuka (ODL) 
kerana bagi mereka waktu itu 
masih belum mengenali rakan 
sekelas dan sedikit kesukaran untuk 
berkomunikasi dengan pensyarah 
ketika proses pembelajaran ODL.

Uniknya menurut Nursyarfariena, 
beliau dan kakaknya seringkali 
tidak duduk di dalam satu 
kumpulan tugasan yang sama 
kerana sering berlaku perbezaan 
pendapat sesama mereka.

 “Kami memang tidak pernah untuk 
berada di dalam satu kumpulan 
yang sama untuk assignment 
kerana biasanya kami akan ada 
perbezaan pendapat mengenai 
satu-satu perkara, jadi kami akan 
berpecah untuk kumpulan tugasan 
assignment, dan sentiasa merujuk 
dan melontarkan pendapat kami 

mengenai pembelajaran itu kepada 
pensyarah” ujar Nursyarfariena 
ketika ditanya mengenai bagaimana 
mereka menyiapkan tugasan 
diberikan pensyarah.

Kisah pasangan kembar seiras 
ini bukan sekadar cerita tentang 
pencapaian akademik dan ia adalah 
bukti nyata bagaimana sokongan 
tanpa batas, usaha gigih, dan 
ikatan kekeluargaan yang utuh 
mampu menjadi pemangkin kepada 
kejayaan berganda. 

Dengan segulung ijazah dan 
Anugerah Naib Canselor di tangan, 
Nursyarfariema dan Nursyarfariena 
kini bersedia untuk melangkah ke 
fasa seterusnya dalam kehidupan 
mereka dan kejayaan luar biasa 
mereka  membuktikan bahawa tiada 
yang mustahil jika impian dikejar 
bersama.

KEJAYAAN BERKEMBAR OLEH 
SI KEMBAR SEIRASoleh : Amni Harith Badrul Hisyam

Syarfariena (adik), kanan bersama Syarfariema (kakak) kiri

